
Tillögur starfshóps um Einfaldara Ísland
GREINARGERÐ
Samkeppnishæfni atvinnulífs og lífskjör almennings ráðast af töluverðu leyti af því hvernig til tekst við opinbera reglusetningu. Flóknar og torskildar reglur geta valdið óþarfa kostnaði atvinnulífsins og þar með dregið úr samkeppnishæfni þess. Skýrar og sanngjarnar leikreglur stuðla á hinn bóginn að bættum lífskjörum alls almennings og auðvelda jafnramt ríki og sveitarfélögum að sinna verkefnum sínum.
Kröfur sem löggjöf þarf að uppfylla

Löggjöf í nútímaþjóðfélagi þarf að uppfylla ýmsar kröfur. Þær helstu eru að lög:
· séu í samræmi við stjórnarskrá,

· séu sett með gagnsæjum og lýðræðislegum hætti,

· þjóni því markmiði sem að er stefnt með einföldum og skilvirkum hætti,
· séu eins einföld, skiljanleg og aðgengileg og kostur er,
· séu uppfærð reglulega og taki fyllsta tillit til ólíkra hagsmuna og örra breytinga í nútíma þjóðfélagi,

· séu í samræmi við alþjóðlegar skuldbindingar.
Þótt flestir ættu að geta tekið undir þessi markmið er margt sem getur torveldað að þau nái fram að ganga. Opinberum reglum sem setja þarf hefur fjölgað, ekki síst vegna aðildar að EES, sem leiðir til þess að erfiðara er að hafa yfirsýn og gæta samræmis. Vinnuálag í ráðuneytum gerir það að verkum að stundum gefst ekki tími til nægjanlegs undirbúnings við reglusetningu.
Megináherslur
Hér á eftir eru settar fram tillögur um hvernig megi með markvissum hætti ná fram einfaldara og skilvirkara laga- og regluverki á þriggja ára tímabili. 
Mikilvægt er að hafa með skipulegum hætti samráð við aðila vinnumarkaðarins, sveitarfélög, frjáls félagasamtök og aðra sem löggjöf mun taka til. Slíkt samráð þjónar meðal annars þeim tilgangi að leiða hugsanlega annmarka á fyrirhuguðum reglum í ljós. En vissulega fer það eftir eðli mála, tíma sem til stefnu er og pólitísku mati ráðherra hvernig hann vill haga samráði við aðila utan ráðuneytis áður en frumvarp er lagt fram eða reglugerð sett.  
Þá er hvatt til þess að enn betur verði hugað að áhrifum löggjafar áður en reglur eru settar. Nú þegar er lagt mat á áhrif á kostnað ríkissjóðs og tekjur og útgjöld sveitarfélaga. Æskilegt er að í auknum mæli verði lagt mat á kostnað fyrirtækja af nýrri löggjöf, eftir atvikum í samráði við samtök aðila vinnumarkaðarins. Ennfremur er þörf á því að metið sé, þegar við á, hvort stjórnsýslan sé í stakk búin til að sinna nýjum eða breyttum verkefnum. Loks er vert að meta hverju sinni þegar það á við áhrif löggjafar á borgarana, ekki síst þegar á þá eru lagðar auknar byrðar. 
Mikilvægt er að lagasetningarferlið verði gert gagnsærra en nú er. Nú þegar gefur ríkisstjórnin út á hverju hausti hvaða stjórnarfrumvörp eru í vændum á komandi þingi. Lagt er til að listi sá sem fylgir stefnuræðu forsætisráðherra verði framvegis ítarlegri og geymi eftir því sem við á upplýsingar um meginefni væntanlegrar lagasetningar og tímaáætlun. Þannig skapast betri forsendur fyrir Alþingi til að skipuleggja störf sín.
Af sama meiði er sú tillaga að gátlisti fylgi hverju stjórnarfrumvarpi þar sem fram komi hvort gætt hafi verið að tilteknum þýðingarmiklum atriðum við samningu frumvarps. Slíkur gátlisti mun stuðla að vönduðum vinnubrögðum en einnig auðvelda þingmönnum, fjölmiðlum og öllum almenningi að átta sig á meginefni frumvarpa og mynda sér skoðun á þeim.
AÐGERÐAÁÆTLUN 2006-2009

1. Samráð og gagnsæi við undirbúning nýrrar löggjafar

1.1. Lagt er til að ekki síðar en 1. janúar  2007 fylgi útfylltur gátlisti (sjá fylgiskjal) hverju stjórnarfrumvarpi (að undanskildu fjárlagafrumvarpi og frumvarpi til fjáraukalaga) þegar það er lagt fram í ríkisstjórn sem sýni að gætt hafi verið að ákveðnum lykilatriðum við undirbúning frumvarpa. Gátlistinn verði síðan prentaður sem fylgiskjal með frumvarpi þegar það er lagt fram á Alþingi. Gátlistinn verði endurskoðaður reglulega í ljósi reynslunnar.
1.2. Lagt er til að frá og með hausti 2006 geymi stjórnarfrumvarpalisti sá sem fylgir stefnuræðu forsætisráðherra, eftir því sem við á, stutta lýsingu á efni væntanlegra frumvarpa (m.a. komi fram markmið og tilefni lagasetningar) og tímaáætlun framlagningar.  

1.3. Lagt er til að forsætisráðherra eigi frumkvæði að því að á árinu 2007 verði gefnar út leiðbeiningar um samningu lagafrumvarpa að höfðu samráði við ráðuneytin og skrifstofu Alþingis. Þar verði meðal annars fjallað um form og uppsetningu lagafrumvarpa, hvernig æskilegt sé að haga samráði við gerð frumvarpa og hvernig eigi að haga mati á áhrifum lagasetningar á atvinnulíf, almenning, sveitarfélög og önnur stjórnvöld. 
1.4. Þá er lagt til að fyrir árslok 2006 og að höfðu samráði við önnur ráðuneyti gefi dóms- og kirkjumálaráðuneytið út leiðbeiningar um samningu og útgáfu reglugerða og annarra stjórnvaldsfyrirmæla sem birtast eiga í B-deild Stjórnartíðinda. 
2. Áætlanir verði gerðar um einföldun á tilteknum sviðum
2.1. Lagt er til að hvert og eitt ráðuneyti geri langtímaáætlun fyrir árin 2007-2009 um það hvernig staðið verði að einföldunarstarfi varðandi þá málaflokka sem undir þau heyra. Það getur falist í því að uppfæra og einfalda lög og reglur, samræma reglur um hliðstæð efni eða einfalda og samræma stjórnsýslu með þarfir borgaranna í huga. Slíkar áætlanir tilgreini forgangsmálaflokka þar sem þörf er á einföldun og samræmingu og setji raunhæf og mælanleg markmið. Lagt er til að hvert ráðuneyti sendi forsætisráðherra áætlun sína ekki síðar en 1. september 2007.

2.2. Stuðlað verði að því að sérþekking varðandi laga- og reglusetningu verði aukin innan ráðuneytanna en einnig verði þeim tryggð fjármögnun til að mæta kostnaði við nauðsynlega sérfræðiaðstoð vegna mats á áhrifum lagasetningar. 
3. Kallað verði eftir hugmyndum almennings

Lagt er til að í tengslum við vefinn Ísland.is verði opnað sérstakt vefsvæði, helgað einföldun opinbers regluverks, þar sem almenningur geti til dæmis fengið yfirlit yfir drög að frumvörpum og reglugerðum sem eru til almennrar umsagnar en einnig komið á framfæri ábendingum um leiðir til að einfalda opinbert regluverk og stjórnsýslu.
4. Verkefnisstjórn

Lagt er til að meginábyrgð á því að markmiðum um einföldun laga og reglna sé fylgt eftir hvíli á hverju og einu ráðuneyti. Til þess að tryggja eftirfylgni og gæta samræmis er lagt til að skipuð verði verkefnisstjórn og henni verði falið að þróa áfram viðmið um einfaldari og betri reglusetningu, til dæmis varðandi mat á áhrifum lagasetningar, og fylgja því eftir að ofangreindum tillögum verði hrundið í framkvæmd. Verkefnisstjórnin skili árlegri skýrslu til forsætisráðherra um framgang verkefnisins. Öðrum nefndum og samráðshópum verði komið á fót eftir þörfum. Sérstaklega verði gætt að samráði við ráðgjafarnefnd um opinberar eftirlitsreglur sem starfar á grundvelli laga nr. 27/1999.

Fylgiskjal I

Stjórnarfrumvörp - gátlisti

1. Nauðsyn lagasetningar

a. Hvers vegna er þörf á nýjum eða endurskoðuðum reglum?
( Nauðsynlegt vegna aðildar að EES

( Annað___________________________________________________________
b. Hefur verið kannað hvort bregðast hefði mátt við þörfinni með öðrum hætti?

( Já, _____________________________________________________________

( Nei

2. Ákvæði stjórnarskrár

Hefur samning frumvarpsins gefið tilefni til að meta hvort það samrýmist stjórnarskrá og ef svo er hvaða ákvæðum hennar?

( Já, ____________________________________________________________

( Nei

3. Einföldun regluverks eða stjórnsýslu

Leiðir samþykkt frumvarpsins með einhverjum hætti til einföldunar opinbers regluverks eða stjórnsýslu?

( Já, _____________________________________________________________

( Nei

4. Samráð við samningu frumvarps

a. Hverja snertir frumvarpið fyrst og fremst? _______________________________________________________________________

b. Hefur verið haft samráð við aðila utan ráðuneytisins við undirbúning frumvarps?
(  Já  (hvernig var því háttað?)_________________________________________________________________

( Nei 
5.
Mat á áhrifum 

Hefur eitthvað af eftirtöldu farið fram?

(
Mat á kostnaði ríkissjóðs, sjá umsögn fjárlagaskrifstofu, sem er fylgiskjal með frumvarpi.
(
Mat á áhrifum á tekjur og útgjöld sveitarfélaga af samþykkt frumvarps.
(
Mat á grundvelli laga nr. 27/1999 um opinberar eftirlitsreglur.
(
Annað ______________________________________________________
� Einungis er farið fram á stutt svör, ef þörf er á lengri útskýringum, má vísa til athugasemda með frumvarpi eða annarra fylgiskjala.





